Baraen Douk Jisas Krais
Nakrip Jon-enyi
Banenyi Baraen Um
Enenyenen Jisas Krais
Neyabig Jon Um

1:1-8 Jon kabi nanabek yomnis um aria natik
eneshenesh eshudok aria nowem enyudok
baraen 7-poreis awiros um Iruhin ananish
arpesh aria natuk Jisas Krais ananin nyeigur
nyato iruhw.

1:9-3:22 Jon natik Jisas Krais natrugun abom
aria ananin baraen nyanam eshesh sabaishi
Kristen shape 7-poreirub warub iri.

4:1-8:1 Jon natik iruhw heven aria natik
Jisas Krais nani ananin Yaken Iruhin,
hani sabaishi enselahos aria natik Jisas
nakweshih 7-poreis kendelis gris douk
soweshik apudok shup douk shadareshap
iri.

8:2-11:19 Jon natik 7-poreish enselahos atin
atin shasuhw aruruh aria shahaprisharuh

12:1-13:18 Satan ta_ nini_Iruhin ananish
sabaishi enselahos shurpak aria shuhiyahan

nugruki agundok atap

14:1-15:8 Jon natik Jisas natogur kabi douk nu-
gaen sipsip um aria nani bishatin enselahos
shabo eshudok arpesh douk shakon agabus

abom Iruhin iri
16:1-21 Jon natik enesh kupaishi 7-poreish en-

selahos. Eshesh atin atin shasuhw marus.
17:1-19:21 Iruhin ta nuwanamesh yoweishi

inahos eshudok arpesh shape wabur Babilon
shenekesh iri, aria Krais ta nutogur kabi
douk arman netem shigorihwinyi hos um

aria nunaki. . .
20:1-15 Satan ta nunuweshik nupeik namu-

dok agudok gagari nuwag gabuh gani atap
iri nuwag aria Iruhin ta nunek skelimaguk
ithishmorim arpesh ba iyoh

21:1-27 Namuburi wabur Jerusalem

22:1-6 Worubibar abar bani shuruwepigos
rowos douk ta arpesh shishoh aria shupe
wosik abom ihih nyumneh iri.

22:7-21 Jisas Krais ananin nyatuh iri baraen
douk nahwar sabaishi arpesh um shunaku-
mori anan.

Baraen Jon Nenyem Nyakri Um Okwudok Buk
Iri
1 Seiwok enyudok baraen um Jisas Krais nyan-
abeshuk. Aria douk abudok nyutob enyen ny-
atogur yopugunum. Iruhin douk nakon enyudok
baraen Jisas um nukrip shenek Iruhin ananin
mour iri um nuyabigesh um shanabeshuk iri es-
hudok eneshenesh hurukatin um shutogur. Anan
douk neyabigap namudok. Anan neshopoki
ananin ensel nyanakumori eik Jon douk yenek
Iruhin ananin mour iri aria nyakripe enyudok

baraen. . - :
2 Aria eik yatik eshudok ihishmorim enesh-

enesh jurug aria eik yawereh enyudok baraen
yakripep yopugunum. Enyudok baraen douk

Iruhin ananin nyani enyudok adurin baraen Jisas
Krais nakripepenyi.

3 Enyudok baraen nyetem okwudok buk iri
douk nyakrium eshudok douk ta shutograri iri.
Aria ihishmorim arpesh douk shutarih enyudok
baraen debeg um kupaishi shumneken iri, es-

hesh wosik shanadudareh. Aria eshudok douk
shumneken aria shusuhwen dodog shugipeshen

iri eshesh shopunek douk shanadudareh. Um
maresh? Abudok nyutob um eshudok ihish-
morim shutogurum douk banaki hurukatin.

Baraen Jon Nenyem Nyunam Iruhin Ananish
Arpesh Shape 7-poreirub Warub Iri

450 ipak Iruhin ananishi arpesh pape arbudok
7-poreirub warub douk bape shokugi nahobig
Esia iri. Eik Jon yenekumepogu apudok shup
ipak. Eik yakri Iruhin douk seiwok nape, aria
kweipon shopunek ta nupe arigaha hugiguk iri
nyumnah hutograri nutaurumep meyoh. Aria
anan nutaurumep pupe dodogowip aria ipakiruh
aparuh hur wosik. Aria shopunek, yakri es-
hudok 7-poreish yopishi mishish® douk shape
hurukatin um Iruhin ananin debeinyi wagitur iri
shuni Jisas Krais shopunek shutaurumep meyoh
aria ipakiruh aparuh hur wosik. Jisas Krais
douk neyotu dodogowin atun nagipesh ananin
baraen wosik iri nakripep ihinymorim Iruhin
ananin adurin atinyi yopinyi abom baraen. Aria
sagomatin Iruhin narik nohur anan nakutukuk
wonugwehw aria watak nakitak nape. Aria

* 1:4-5: Enesh shakri eshudok 7-poreish yopishi mishish douk
shakri um Iruhin ananin Mishin.

anan douk abom nape debeini um ihim-morim
debeimi king douk hape agundok atap iri.

Anan douk urkum manawashamap aria anani-

bor owishibor botourak babuh aria bokweshi-
hap aria mape wosik um eneshenesh apakish

yoweishi inahos.

6 Aria douk anan nenekap mape debeipi um
sabaishi arpesh kabi douk king-omi um. Aria
shopunek, anan nenekap mape pris kabi amam
seiwok hape henek ofa um eneshenesh eshudok
hako Iruhin iri um. Aria apak munek mour
um Iruhin douk Jisas Krais nenek lotuman iri.
Aria anan shopunek douk ananin Yain. Aria
eik yakri debeinyi nyeigur nyuni ihinyumorim
dodog abom shupeum anan atun ihih nyumneh!
Adur atin.

7 Ipak tik! Anan ta nini orug nunaki. Aria
ihishmorim arpesh shuni eshudok douk seiwok
shan nagok iri ta shutrun esheshis nabes. Aria
ihismorim debeisi awirosish arpesh douk shape
agundok atap iri ta shurepan abom. Adur atin
eshudok ta shutogur namudok atin. Adur atin.

8 Aria debeini dodogowini abom Iruhin douk
seiwok nape, aria douk shopunek nape, aria
kweipon ta nunaki iri nakri namudok, “Sei-
wok baugos um ihishmorim eneshenesh eshudok
watak enesh shupe uwe aria eik yarig yape. Aria
kweipon shopunek, abudok nyutob ihishmorim
eshudok shunak shutuhuk um eik ta ipe.”

Jon Natik Krais Douk Iruhin Nagraehan
Neshopokan Nanaki Iri

9 Eik ipakin ashuken Jon douk yani ipak muno-
prom Jisas atun iri. Eik douk yani ipak mem-
nek eriger aria meyotu dodogowip um musah
enenyenen amaen douk ta nyutogrumap iri. Aria
douk shopunek, eik ta ini ipak um muwish agun-
dok Iruhin nape Debeini um ananish arpesh um.
Eik douk yakripesh Iruhin ananin baraen nyani
enyudok adurin atinyi baraen um Jisas. Douk
namudok aria eshesh shasuhwe sharawe shanaki
sheyosop yapeik enyudok unai nyeigurinyum
Patmos iri.

10 Anah nyumnah douk apak apa mape munek
lotu um Debeini ahi, Iruhin ananin Mishin ny-
atogrume dodogowin atin aria nyeyabige eshu-
dok yatrish kabi yabo yomnis yatrish um. Aria
yemnek anah debeihi mah agabiwe um kabi
douk shahapur oruhw um.

11 Aria enyudok arpen nyeyagwrehi iri
nyakripe nyakri, “Nyak wem eshudok douk
ta nyutrish iri anap shup aria nyukeshop punak
um Iruhin ananish arpesh shape arbudok 7-
poreirub warub iri. Nyeiguhwirub um warub
douk arbudok. Efesus, Smerna, Pergamum,
Taiataira, Sardis buni Filadelfia iri Laodisia.”

12 Aria eik yatanam um itik enyudok douk
nyakripe enyudok baraen iri aria yatik 7-poreish
eshudok shenekesh gol iri shatao. Eshesh douk
shenekesh um showem lamhos shetem um.

13 Aria anan arman neyotu orokohun um eshu-
dok 7-poreish shenekesh gol iri. Anan nor anah
rouhi rupah habuh heyawiamokuk ananiruh
yeriweruh aria nawashak anat let douk shenekat
gol iri um ananin mishin. Anan douk kabi

Anudok Arman douk natogur adurinyi arpen iri
um.
14 Aria ananig barag douk gatogur shigorihwig

abom kabi ehirub douk batogur sipsip iri o kabi
shigorihwisi ais um. Aria ananis nabes satrugun
kabi douk debeihi nyih hanu aria bogaragun um.

15 Aria ananiruh yeriweruh hatrugun
abom kabi enyudok brasin kapa iri um douk
shashainyeh debeihi nyih aria nyatrugun um.
Aria ananih mah heyagwreh debeg kabi worub
batogur banaki um.

16 Anan nasuhw 7-poreyiyu unib um ananin
yopunyi rogur, aria anat wanohwiti bainat douk
wanohwit eresit wobuwobur iri tatograri ananit
nokwat. Aria ananig yamag bogagrag abom kabi
wah hatao nyumnah iri hatrugun um.

17 Douk yatrun aria yanak yabuh yakus hu-
rukatin um ananiruh yeriweruh kabi anan nagok
iri arman um. Aria anan nowem ananin yop-
unyi rogur eik aria nakripe nakri, “Nyak mare
nyunogugur, uwok! Eik douk seiwok baugos um

ihishmorim eneshenesh eshudok watak enesh
shupe uwe aria eik yarig yape. Aria kweipon

shopunek abudok nyutob ihishmorim eshudok
shunak shutuhuk um, eik ta ipe.

18 Eik douk madae igok iri uwe, uwok. Eik
yape iri! Seiwok yagok aria douk yape, aria
shopunek ta ipe ihih nyumneh. Aria eik douk
yarao debeinyi big aria dodog um ipe debeiwe
iri um agundok arpesh shugok um. Um ikri
eshesh shunak um yoweiburi wabur o shunak
um yopuburi.

19 Douk namudok aria nyak wem eshudok

iganigadae nyatrish iri shuni eshudok douk
shape shatogur agundok atap iri shuni eshudok
douk ta kweipon shugiguk shutograri iri nyakip
shup.

20 Aria baugenyum baraen riguk nyanabeshuk
um oudok 7-poreiyu unib douk nyatik yasuhwo
eikin yopunyi rogur iri douk namudok. Oudok
unib douk wagraeh um 7-poreish enselahos douk
shape sheyoh Iruhin ananish arpesh shape ar-
budok 7-poreirub warub iri. Aria baugenyum
baraen um eshudok 7-poreish shenekesh gol iri
um shuwem lamhos um douk nyakrium Iruhin
ananish arpesh douk shape arbudok 7-poreirub
warub iri.”

2

Baraen Nyanak um Iruhin Ananish Arpesh
Shape Efesus Iri

1 Aria Jisas ta apa nakripe nakri, “Jon, nyak
wemen enyudok baraen anap shup nyunak um
enyudok ensel douk nyape nyeyoh Iruhin anan-
ish arpesh shape Efesus iri. Eik Jisas eikin baraen
douk enyudok. ‘Eik douk yasuhw 7-poreiyu unib
eikin yopunyi rogur aria yape yarahaen oroko-
hun um 7-poreish eshudok douk shenekesh gol
iri um shape showem lamhosum iri yenekumep-
ogu enyudok baraen ipak.

2 Eik yadukemesh um ihihmorim aih hani
enyudok debeinyi mour ipak pape peneken iri.
Aria yadukemep um agundok peyotu dodogowip
atip um enenyenen amaen douk nyatogrumep iri.
Aria ipak pakri uwok abom um eshudok shenek

yoweihi aih iri arpesh. Aria shopunek, yaduke-
mep um ipak douk pokwiraeh amudok armam
douk henek rohw hakri amam douk aposel douk
hakripesh Iruhin ananin baraen iri. Aria ipak
padukemam um amam douk madae aposel omi
uwe, uwok. Amam douk henek rohwumesh iri.

3 Aria shopunek, eik yadukemep um agun-
dok arpesh shatrip um pasuhw eikin baraen
pagipeshen um aria shenek yoweihi aih um ipak
um. Aria ipak peyotu dodogowip aria madae
juwehosip uwe. Aria shopunek, eik yadukemep
um ipak douk madae arigeh hep um punek enyu-
dok debeinyi mour um pugipesh eik um uwe,
uwok. Ipak peyotu dodogowip atip.

4 Aria douk eik yakri ikripep enen baraen
um eshudok yoweishi inahos douk ipak
pape penekesh iri. Sagomatin ipak urkwip
panawashame dodog abom aria pagipeshe. Aria

douk uwok.
> Aria eik yakri ipak urkwip purum agun-

dok riguk ipak papeum. Sagomatin ipak pape
wosik, aria douk ipak patu pagrukuk rougunum.
Ipak urkwip douk madae punawashame dodog
uwe, uwok. Aria douk eik yakri ipak ta
pukutukuk ipakish yoweishi inahos aria watak
putanam puke aparuh eik. Aria ipak urkwip
punawashame dodog abom kabi sagomatin ipak
urkwip panawashame um. Uwok um, eik ta in-
aku itukuk ipakin enyudok douk shape showem
lam um agundok douk enyen nyape nyataum.

6 Aria douk ipak watak panasuhw ehudok
yopihi aih abom um pakri uwok um ehudok
aih douk apudok awirop douk shanahwar um

Nikolas™ iri shenekesh iri. Eik shopunek douk
yakri um uwok abom.

7 Aria douk ipak arigos sapenyep iri ta pumnek
enyudok baraen Iruhin ananin Mishin nyakrip
ananish arpesh-enyi aria pusuwen dodog
pugipeshen!  Eshudok arpesh douk shiyotu
dodogowish atish shunek wanohw shubo
yoweinyi nyubuhuk iri, eik ta ikesh yopinyi
big um eshesh shuwok epudok shurkwip douk
peir enyudok rowog douk nyatao Iruhin ananig
nahobig ganahwar um Paradais iri. Aria eshudok
arpesh shuwok epudok shurkwip iri ta shupe
wosik abom ihih nyumneh.””

Baraen Nyanak Um Iruhin Ananish Arpesh
Shape Smerna Iri

8 Aria Jisas watak shopunek nakripe nakri,
“Jon, nyak wem enyudok baraen anap shup
nyunak um enyudok ensel douk nyape nyeyoh
Iruhin ananish arpesh shape Smerna iri. Eik
Jisas eikin baraen douk enyudok. ‘Seiwok bau-
gos um, ihishmorim eneshenesh eshudok watak
enesh shupe uwe aria eik yape. Aria kweipon
shopunek, abudok nyutob ihishmorim eshudok
shunak shutuhuk um, eik ta ipe. Douk seiwok
shae yagok aria douk watak yakitak yape.

9 Eik douk yadukemesh um enenyenen amaen
douk nyatogur um ipak iri. Aria shopunek,
yadukemesh um ipak eneshenesh eshudok
wokep. Aria uwok. Ipak douk pogrem sabaishi

* 2:6: Apudok awirop Nikolas apa shani eshesh Kristen shape
Efesus bani Pergamum iri shape shenek lotu. Aria eshesh apa
shenek skulumesh um shunek eneshenesh yoweishi inahos.



REVELESEN 2:10 X REVELESEN 2:12-13

yopishi eneshenesh eshudok shakusumep iruhw
heven. Aria eik douk yadukemesh um enyudok
yoweinyi baraen douk eshudok arpesh douk
shenek rohwumep shakripepen iri. Eshesh
shakri eshesh douk Juda aria eshesh madae Juda
abom uwe, uwok. Eshesh douk Satan ananish.

10 Aria ipak mare punogugur um enenyenen
amaen douk ta nyutogrumep aria nyunekep
pumnek debeiri eriger iri. Ipak pumnek! Sa-
tan ta nunek anep punak punuweshik pupe um
nukwiraehep punek yoweishi inahos. Aria ipak
ta pumnek eriger banab nyutob meyoh kabi 10-
poreih nyumneh meyoh um. Douk enesh shukri
shep pugok um, ipak ta pusuhw eikin yopinyi
baraen dodog aria piyotu dodogowip atip. Aria
eik ta ituk ipakish nyeiguhw shuto iruhw aria
ta inekep pupe wosik ihih nyumneh. Eik ta
itaurumep pupe wosik.

11 Aria douk ipak arigos sapenyep iri ta pum-
nek enyudok baraen douk Iruhin ananin Mishin
nyakrip ananish arpesh enyi aria pusuwen
dodog pugipeshen! Eshudok arpesh douk shiy-
otu dodogowish atish shunek wanohw shubo
yoweishi inahos shubuhuk aria eshesh ta mare
shugok anah shopunek, uwok.” ”

Baraen Nyanak Um Iruhin Ananish Arpesh
Shape Pergamum Iri

12-13 Aria Jisas nakripe shopunek nakri, “Jon,
nyak wem enyudok baraen anap shup nyunak

T 2:11: Jisas watak nutanamori ahi, shagok iri ta watak shukitak
aria shiyotu um kwot. Aria eshudok douk madae shunek bilip
iri uwe ta shunak um yoweiburi wabur aria ta shugok anah
shopunek.

um enyudok ensel douk nyape nyeyoh Iruhin
ananish arpesh shape Pergamum iri. Eik Jisas
eikin baraen douk enyudok. ‘Eik douk yasuhw

atudok wanohwiti bainat douk wanohwit wobu-
wobur iri yenekumep-ogu enyudok baraen ipak.

Eik douk yadukemesh um ipakibur wabur. Satan
douk nape debeini um ipakibur wabur. Aria
eik yadukemep um ipak pasuhw eikin baraen
dodog pagipesh eik atuwe. Aria eshesh shabo
anudok yopuni arman Antipas douk nasuhw
eikin baraen dodog abom nakripeshen iri nagok
ipakibur wabur douk Satan napenyabur. Aria
abudok nyutob eshesh shan nagok um, ipak
shopunek peyotu dodogowip aria madae pukri
punyukur-ukuk eikin baraen uwe, uwok.

14 Aria douk eik yakri ikripep enen baraen
ipak um enesh yoweishi inahos douk ipak pape
penekesh iri. Ipak anep douk wata pasuh-
weh dodog ehudok Balam ananih yoweihi aih.
Ananih aih douk ehudok. Seiwok anan neyabi-
gan ehudok yoweihi aih Balak aria Balak nenek
rohw um eshesh Israel shenek yoweishi inahos
um shakonuguk agabus Iruhin. Balak douk
nakripesh shawok eshudok mahish iri wori-
gun douk sharik shenek ofamesh shako amudok
madae adurimi god omi iri uwe. Aria shopunek,
nakripesh shenek wehrur um.

15-16 Aria douk shopunek namudok atin. Ipak
anep douk pasuhw ehudok yoweihi aih ehu-
dok apudok awiropish arpesh shahwaresh um
Nikolas# iri esheshih. Douk namudok aria ipak

f 2:15-16: Putik futnot nyape Revelesen 2:6 iri.

ta pukeshuk agabus yoweishi inahos ipak pape
penekesh iri aria watak putanam pukon aparuh
Iruhin. Uwok um, eik ta hurukatin um inaku
aria ini eshudok douk shagipesh ehudok eshesh
Nikolas esheshih aih iri murpak. Aria ta ikumesh
atudok bainat douk tatograri eikit nokwat iri.

17 Aria douk ipak arigos sapenyep iri ta
pumnek enyudok baraen Iruhin ananin Mishin
nyakrip ananish arpesh-enyi aria pusuwen
dodog pugipeshen! Eshudok arpesh douk
shiyotu dodogowish atish shunek wanohw shubo
yoweishi inahos shubuhuk iri, kweipon eik
ta ikesh anagun worigun douk shahwaragun
um mana douk nyanabeshuk nyakus iri. Aria
shopunek, eik ta iwem esheshish namushi
nyeiguhw anabor shigorihwi-bori utabor aria

ta ikesh aburdok utabor eshesh atin atin. Aria
kupaishi arpesh ta mare shudukem eshudok

namushi nyeiguhw, uwok. Eshudok douk sharao
aburdok utabor iri atish ta shudukemesh.” ”

Baraen Nyanak Um Iruhin Ananish Arpesh
Shape Taiataira Iri

18 Aria Jisas nakripe nakri, “Jon, nyak wem
enyudok baraen anap shup punak um enyudok
ensel douk nyape nyataurum Iruhin ananish
arpesh shape Taiataira iri. Eik Jisas eikin baraen
douk enyudok. ‘Eik Iruhin ananin nuganin douk
eikis nabes satrugun kabi debeihi nyih hanu aria
bogaragun um. Aria eikiruh yeriweruh hatrugun
kabi enyudok bras kapa douk shishainyeh de-
beihi nyih iri nyatrugun um. Eik yenekumepogu
enyudok baraen ipak.

19 Eik yadukem ehudok yopihi aih ipak
pape penekeh iri um agundok ipak urkwip
panawasham Iruhin nani kupaishi arpesh um.
Aria pasuhw eikin baraen dodog pagipeshen
aria douk penek yopinyi mour um putaurum
sabaishi arpesh um. Aria shopunek, ipak
peyotu dodogowip atip abudok nyutob amaen
nyatogrumep um. Aria eik yadukemesh um
ehudok yopihi aih douk ipak pape penekeh iri
douk heshagrakuk ehudok yopihi aih riguk ipak
parik penekeh iri.

20 Aria douk eik yakri ikripep enen baraen
um eshudok yoweishi inahos douk ipak pape
penekesh iri. Ipakish yoweishi inahos douk es-
hudok. Ipak pakri wosik aria pape patruk meyoh
okwudok yoweikwi armatok Jesebel aria okwok
douk kwani ipak kwape. Okwok douk kwenek
rohw kwakri okwok douk onok profet douk
kwakripesh Iruhin ananin baraen iri. Aria ok-

wok douk kwenek rohw iri. Okwok kwenek rohw
um eshudok shenek eikin mour iri kwakripesh

shenek wehrur um. Aria shopunek, shawok
agundok worigun douk shenek ofamogun um
amudok madae adurimi god omi iri uwe.

21 Aria eik douk yakutukuk kwape anah nyum-
neh shopunek um yakri kwukeshuk agab ok-
wokwish yoweishi inahos um agundok kwani
kupaishi shenek wehrur um. Aria yakri watak
kwutanam kwunakumori eik, aria uwok.

22 Douk namudok aria eik ta inekok kwishuh
kwutuwatagun um kwumnek debeiri eriger. Aria

ta eshudok arpesh douk shani okwok shenek
wehrur iri mare shukeshuk agabus esheshish

yoweishi inahos aria shatanam shunakumori eik
um, eik ta inekesh namudok. Eik ta inekesh
shumnek debeiri eriger abom.

23 Aria shopunek, eik ta ibo eshudok douk
shagipesh okwokwin baraen iri shugok. Eik ta

inekesh namudok aria ihishmorim Iruhin anan-
ish arpesh ta shudukemesh shukri eik douk

yadukemesh wosik abom um ihishmorim arpesh
esheshish mishish aria aparuh shor shanak um.
Aria eik ta iwanamep eneshenesh wosikumep
atin atin um ihihmorim aih ipak pape penekeh
iri.

24 Aria douk eik yakri ikrip ipak anep douk
pape Taiataira iri. Ipak madae pugipesh enyudok
okwokwin yoweinyi baraen uwe. Aria shopunek,
ipak madae pugipesh ehudok aih douk enesh
kupaishi shahwareh shakri, “Satan ananih aih

douk hanabeshuk atin abom iri.” Aria eik ta mare
watak ikripep enen kupainyi baraen shopunek

um ipak pugipeshen iri, uwok.

25 Aria eik yakri ipak ta pusuhw ehudok ihih-
mori yopihi aih iri baraen douk ipak paraen iri.
Aria piyotu dodogowip atip arigaha eik watak
itanamori.

26-27 Aria eshudok arpesh douk shugipesh eikim
urkum aria shiyotu dodogowish atish shunek
wanohw shubo yoweishi inahos shubuhuk ari-
gaha esheshib nyutob um shugok um butogur
um, eik ta inekesh namudok. Eik ta ikesh de-
beishi dodogowishi nyeiguhw um shupe debeishi
um sabaishi arpesh douk shape ihigos nahobigos
iri. Aria eshesh ta shupe debeishi shusuhw
merikw-umesh namudok atin kabi douk seiwok

eikin Yain neke debeinyi nyeigur aria yape de-
beiwe iri yasuhw merik um sabaishi arpesh um.
Enyudok ta nyutogur kabi Iruhin ananin baraen
douk nyetem ananik Buk iri nyakrium. Iruhin
nakri namudok, “Anan ta nupe dodogowin atun

abom aria ta nusuhw anam ainim butum aria
nupe nusuhw merikw-umesh. Anan ta nunekesh

kabi anan arman douk nawor marus shenekas
amnab iri pupuwaros shokugun atugun um.

28 Aria eik ta ikesh okwudok unuk douk
kwanahwar um shuduwi iri.

29 Aria douk ipak arigas sapenyep iri ta
pumnek enyudok baraen Iruhin ananin Mishin
nyakrip ananish arpesh-enyi aria pusuwen
dodog pugipeshen!” ”

3

Baraen Nyanak Um Iruhin Ananish Arpesh
Shape Sardis Iri

1 Aria Jisas nakripe nakri, “Jon, nyak wem
enyudok baraen anap shup nyunak um enyudok
ensel douk nyape nyeyoh Iruhin ananish arpesh
shape Sardis iri. Eik Jisas eikin baraen douk
enyudok. ‘Eik douk yasuhw Iruhin ananish 7-
poreish yopishi mishish® shani 7-poreiyu unib
aria yenekumep-ogu enyudok baraen ipak.

Eik douk yadukemesh um ihihmorim ene-
heneh aih ipak pape penekeh iri. Arpesh shatrip
um, eshesh shakri ipak madae pugok iri uwe.
Aria uwok, ipak nubokadae pagok iyoh.

* 3:1: Putik futnot nyape Revelesen 1:4 iri.

2 Douk namudok aria ipak pikitak pukutukuk
agundok ipak peshuh um. Aria ihihmorim ipakih
yopihi aih douk ipak wata pasuweh iri, eheh
douk hurukatin um hugok. Douk namudok aria
ipak ta pikitak aria punekeh dodogowih abom
atih. Um maresh? Eikin debeini Iruhin natik ipak
penekeh iri aih jurug aria nakri eheh douk madae
yopih uwe, uwok.

3Douk namudok aria ipak wata urkwip purum
enyudok baraen douk seiwok ipak pemneken iri
aria wata pugipeshen. Aria putanam pukeshuk
agabus yoweishi inahos aria wata punakumori
eik. Uwok um, eik ta inaku kabi anan nakwuaruh
iri nanakumagu aria ipak ta mare pudukemesh
um abudok nyutob eik inaku itogrumep obi nyu-
tob.

4 Aria ipak karowip pape Sardis iri madae
pugipesh yoweihi aih uwe. Aria enyudok enyen
douk kabi ipak madae punek ipakih rupeh hu-
bosusih um uwe. Aria ipak atip ta pur ehudok
shigorihwihi rupeh aria puni eik munak atugun.
Um maresh? Ipak douk yopishi arpesh aria ipak
douk wosik um puni eik munak atugun um.

5 Aria eshudok arpesh douk shiyotu dodogow-
ish atish shunek wanohw shubo yoweishi inahos
shubuhuk iri, eik ta ikesh ehudokmori shigorih-
wihi rupeh shihur. Eshesh ta shihur kabi ipak
karowip pape Sardis iri pehur um. Aria eik ta
mare itorihuk esheshish nyeiguhw douk shatem
okwudok buk douk eshudok arpesh ta shupe
wosik ihih nyumneh iri esheshish nyeiguhw
shatemokwi, uwok. Aria eik ta ikrip eikin Yain
nini ananish enselahos yopugunum um eshudok

arpesh ikri eshesh douk eikish arpesh.

6 Aria douk ipak arpesh arigos sapenyep iri ta
pumnek enyudok baraen Iruhin ananin Mishin
nyakrip ananish arpesh-enyi aria pusuwen
dodog pugipeshen.’”

Baraen Nyanak Um Iruhin Ananish Arpesh
Shape Filadelfia Iri

7 Aria Jisas nakripe nakri, “Jon, nyak wem
enyudok baraen anap shup nyunak um enyudok
ensel douk nyape nyeyoh Iruhin ananish arpesh
shape Filadelfia iri. Aria eik Jisas eikin baraen
douk enyudok. ‘Eik douk yopuweiri abom douk
aria eikin baraen douk adurin atin yasuhw kit
um atudok wit douk seiwok King Devit nasuwen
iri. Aria ta eik ijik wit um, ta mare enen arpen
dodogowin um nyutaru. Aria shopunek, ta eik
itaru um, ta mare enen arpen dodogowin um
nyijikat.

8 Eik douk yadukemesh um ihihmorim aih
ipak pape penekeh iri. Aria shopunek, eik
yadukemesh um ipak douk madae dodogowip
um punek eikin mour wosik um uwe. Aria ipak
pagipesh ihinyumorim eikin baraen aria madae
pubeshuk eikin nyeigur uwe, uwok. Aria ipak tik.
Eik yejik anat wit tanejik tapeimep. Aria ta mare
enen arpen dodogowin um nyutaru, uwok.

9 Aria ipak pumnek! Ipak douk padukemesh
eshudok Satan ananish arpesh. Eshesh shenek

T 3:7: Enyudok baraen nyakri Jisas Krais atun narao big um
nukri meishi arpesh shuwish numun Iruhin ananibur namuburi
wabur Jerusalem douk ta bukutukuk iruhw heven bubuhi iri
(Revelesen 21:2).

rohw shakri eshesh douk Juda, aria eshesh
douk madae Juda abom uwe. Eshesh douk

shenek rohw iri. Douk namudok aria eik ta
inekesh shunaki shubuh shuduk ohrubus hu-
rukatin um ipakiruh yeriweruh. Aria abudok

nyutob eshesh ta shudukemesh shukri adur atin
eik douk urkum manawashamep ipak Iruhin
ananish arpesh pape Filadelfia iri.

10 Ipak douk pagipesh eikin baraen wosik pey-
otu dodogowip aria madae juwehosip arigas uwe
um enenyenen amaen douk nyatogrumepari. Na-
mudok aria abudok nyutob eneheneh kwiraeh
hutogur um hukwiraeh ihishmorim arpesh shape
agundok atap iri um, eik ta itaurumep piyotu
dodogowip atip aria pupe wosik.

11 Aria eik douk hurukatin um inaku. Douk na-
mudok aria ehudok yopuhi aih ipak pagipesheh
penekeh iri ipak ta gamo pusuweh dodog. Ta
wosik atin enesh kupaishi arpesh shutrip shu-
raoukuk enyudok ipakin yopinyi prais douk ta
ipak puraen iri.

12 Aria eshudok arpesh douk shiyotu dodogow-
ish atish shunek wanohw shubo yoweishi inahos
shubuhuk irj, eik ta inekesh shiyotu dodogowish

atish kabi anohw urohw douk hwatao hwosah
eikin debeini Iruhin ananit debeiti urupat iri.

Aria eshesh ta mare wata shukutukuk shuto-
gur shunak, uwok. Eik ta iwem eikin Iruhin

ananin nyeigur nyuni ananibur namuburi wabur
Jerusalem ababurin nyeigur nyutem eshudok
arpesh esheshiruh yegeshiweruh.  Abrudok

wabur ta bukutukuk iruhw heven douk eikin
Iruhin napeum bububhi iri. Aria eik shopunek ta

iwem eikin naminyi nyeigur nyutem esheshiruh

yegeshiweruh.

13 Aria douk ipak arigos sapenyepi um ta
pumnek enyudok baraen Iruhin ananin Mishin
nyakrip ananish arpesh-enyi aria pusuwen
dodog pugipeshen.’”

Baraen Nyanak Um Iruhin Ananish Arpesh
Shape Laodisia Iri

14 Aria Jisas nakripe nakri, “Jon, nyak wem
enyudok baraen anap shup nyunak um enyudok
ensel douk nyape nyeyoh Iruhin ananish arpesh
shape Laodisia iri. Eik Jisas eikin baraen douk
adurin. Enyen douk enyudok. ‘Eik douk yeyotu
dodogoiwe atuwe abom yakripesh yopinyi abom
wosik Iruhin ananin adurin atinyi baraen iri.
Aria eik douk baugos um ihishmorim eshudok
eneshenesh douk Iruhin nenekesh shape iruhw
atap iri shani ihishmorim arpesh. Eik yenekume-
pogu enyudok baraen ipak.

15 Eik yadukemesh um ehudok aih ipak pape
penekeh iri um pape penek eikin mour um.
Ipak douk madae nyumanugasip abom uwe aria
shopunek, madae juwehosip abom uwe. Aria eik
yakri ipak ta nyumanugasip abom o juwehosip

abom. ] )
16 Aria uwok. Ipak madae juwehosip abom

uwe o madae nyumanugasip abom uwe. Ipak
juwehosip karowih atin. Douk namudok aria eik
ta igugurukwep putograri eikit nokwat!

17 Aria ipak pakri, “Apak manabuk sabaibori
utabor bani sabaishi eshudok eneshenesh. Apak
madae yaruhish um enesh eshudok eneshenesh
uwe.” Aria ipak pape yowep abom. Aria arpesh

ta shutrip aria shenek gihaumep. Eik yatrip
um, ipak douk kabi yaruhish um eneshenesh
yopishi eshudok iri um. Ipak kabi douk nabes
seshukeshi arpesh um. Ipak kabi douk rupeh
wokep aria pagor pape um. Aria ipak douk
madae pudukemesh uwe.

18 Douk namudok aria eik yakri ikripep enyu-
dok baraen. Eikir gol douk debeihi nyih hanur
aria henekar ratogur yopur abom. Douk na-
mudok aria ipak putor arudok gol um, ipak ta
putogur debeipari kabi shogrem sabaibori uta-
bor iri um. Aria punator shigorihwihi rupeh aria
pihur um punoshigar ipakiruh yegeshiweruh um
arpesh mare shutrip pugor pupe aria abraen
nyupeyep, uwok. Aria shopunek, ipak putor
marasin aria punayok nabes um ipak wata putru-
gun wosik.

19 Eshudok arpesh douk eik urkum man-
awashamesh iri, eik ta ihesh um inekesh shuto-
gur yopishi arpesh abom. Douk namudok aria
ipak urkwip ta purum ipakih aih aria pukeshuk
agabus yoweishi inahos aria pukon aparuh
Iruhin abom.

20 TJpak pumnek! Eik yeyotu wit aria yape
yarigep. Aria meinyi arpen douk nyumneke
aria nyijikume wit iri, eik ta iwish ini enyen
upe numun. Aria ohwak ta upe uwok worigun
atugun.

21 Aria eshudok douk shiyotu dodogowish
atish shunek wanohw shubo yoweishi inahos
shubuhuk iri, eik ta ikesh debeinyi nyeigur um
shupe debeishi aria shuni eik mupe eikin de-
beinyi wagitur. Kabi douk seiwok eik yeyotu

dodogoiwe yenek wanohw yabo yoweishi inahos
shabuhuk aria douk yape debeiweiri yani eikin
Yain wape ananin debeinyi wagitur um.

22 Aria douk ipak arigos sapenyep iri um ta
pumnek enyudok baraen Iruhin ananin Mishin
nyakrip ananish arpesh-enyi aria pusuwen
dodog pugipeshen!” ”

4

Shenek Lotu Um Iruhin Gani Iruhw Heven
1 Douk enyudok nyanakuk aria eik yatik anat

wit tanajik tape iruhw heven. Aria yem-
nek anah mah. Aria enyudok arpen nyeyag-
wreh debeg kabi shahapur oruhw-umori douk
iganigadae yemneken nyeyagwrehi iri nyakripe
nyakri, “Nyak nyutowi agundok iruhw aria iyabi-
gen eshudok eneshenesh douk ta shutogur iri.”

2 Aria ahudok atuh Iruhin ananin Mishin ny-
atogrume dodogowin atin aria yatigu enen de-
beinyi wagitur douk king-omi atum hapenyen iri
nyakus iruhw heven. Aria anan arman nape
enyudok wagitur.

3 Anan natrugun kabi anam yopumi abom
utom nyeigurim um jaspa iri um mani kupaimi
owishiborimi nyeigurim um Kkonilian iri batru-
gun um. Aria enen renbo nyakus aria enyenyir
yamuger rakih rananug enyudok debeinyi wagi-
tur. Enyudok renbo douk yopin abom kabi anam
yopumi grinporeim utom nyeigurim um emeral

Ir1 um: . . . .
4 Aria 24-poreish debeishi wagiturahos shop-

unek shakus shersharih um enyudok debeinyi
wagitur. Aria anam debeimi armam 24-poreim

hatem eshudok wagiturahos. Amam hore shig-
orihwihi rupeh aria howem yopugwi hatog
shenekog gol iri douk king-omi atum hogwem iri.

5 Aria utag bogaragi gani enyudok debeinyi
wagitur nyakus um aria utag brereyarog geyag-
wreh debeg. Aria hurukatin um enyudok de-
beinyi wagitur 7-poreish ourehish douk han-

ish atish iri shakus. Eshudok ourehish douk
shakri wobuwobren baraen um Iruhin ananish

7-poreish yopishi mishish.*

6 Aria hurukatin um enyudok debeinyi wag-
itur, enen enyudok kabi douk debeigwi youg
um nyakus. Enyen nyatrugun abom nyape kabi
wenyir um. Aria eshudok 4-poreish dodogowishi
eshudok douk mishish shoresh iri shape oroko-
hun aria shape shersharih um enyudok debeinyi
wagitur. Aria sabaisi nabes sape yamagosish um
shani aparuhish um shani agabusish um.

7 Aria nyarik iri dodogowinyi douk mishin
nyoren iri douk nyape kabi enen debeinyi
wanohwinyi mahin nyeigurinum laion iri. Aria
nyagiguk iri nyape kabi enen abonin bulmakau
um. Aria binyatin iri enyenyig yamag gape kabi
arpenyig yamag um. Aria nubatin-enyi nyape
kabi anan debeini kumun nehuru nanak iruhw
iri um.

8 Aria eshudok nubatish, eshesh atin atin
douk anawipish kapraigiyohos shapenyesh. Aria

numuniruh um_ hani adukiruh um esheshiruh
yegeshiweruh ihiruhmorim douk shukniruh

abom um nabes atus. Aria nyumneh weibus
eshesh shapeum shakri,

* 4:5: putik futnot nyape Revelesen 1:4 iri.



REVELESEN 4:9-11 xxiii REVELESEN 4:9-11

“Debeini Iruhin douk dodogowini abom.

Anan douk yopuni abom, anan douk yopuni
abom,

anan douk yopuni abom.

Seiwok nape, aria douk shopunek nape,

aria kweipon shopunek ta nunaki.”

Eshesh madae shupe um shurao uhwin atin um

shakri enyudok baraen um uwe.

9-11 Eshesh shape shatuk Iruhin douk nape enyu-

dok debeinyi wagitur iri ananin nyeigur nyato

iruhw. Anan douk nape ihih nyumneh iri.

Eshesh shanadudareh-uman shenek tenkyuman

shakri anan yopuni. Aria abudok nyutob eshu-

dok nubatish dodogowishi douk mishish shore-

shi shenekesh namudok um, amudok 24-poreim

debeimi habuh hoduk ohrubus hurukatin um
Iruhin douk nape wosik abom ihih nyumneh

iri douk nape enyudok debeinyi wagitur iri aria

hape henek lotuman. Amam honik amamig

yopugwi hatog douk king-omi atum hogwem iri

hawashog hurukatin um enyudok debeinyi wag-

itur aria hakri,

“Apakin debeini Iruhin, nyak douk

dodogowinyi yopunyi abom.

Aria ihishmorim arpesh ta shutuk nyakin atin
nyeigur nyuto iruhw.

Um maresh? Nyak nyagipesh nyakim atum
urkum

aria nyenek ihishmorim eneshenesh eshudok
shatogur shape aria nyorukesh yapis.

Eshesh douk nyakim urkum atum morumesh
nyakriyesh

aria eshesh shatogur shape.”

S

Jon Natik Onok Buk Douk Shaweshigok Iri

1 Aria eik Jon yatik anudok arman douk
natem enyudok debeinyi wagitur iri nasuhw
onok buk ananin yopunyi rogur. Okwudok buk
okwok douk kabi anap roupi shup um. Ok-
wok douk shadareshok aria showeshigok. Aria
baraen shenyem nyape numunik um kwani aduk
shopunek. Aria showeshigok 7-poreih shakwu
kendelis gris.

2 Aria eik yatik enen dodogowinyi ensel nyape
nyeyagwreh debeg nyakri, “Meinyi arpen douk
yopin abom aria wosik um nyubahiguk asudok
kendelis gris douk showeshik okwudok buk um
aria nyukweshihok?”

3 Aria madae shutik enen atin arpen nyape
iruhw heven iri o agundok atap iri o shakamum
agundok atap iri douk ta wosik um nyukweshih
okwudok buk aria nyutik numunik um iri.

4 Aria douk yatik um madae shuparug enen
arpen uwe douk wosik um nyukweshih okwudok
buk aria nyutik numunik um iri. Douk namudok
aria eik yereh debeg.

5 Aria anan um amudok 24-poreim debeimi
nanaki nakripe nakri, “Kwamnek! Nyak mare
nyureh!  Anan arman um apudok awirop
nyeigurip um Juda iri douk nakitak Devit
ananip awirop iri douk dodogowin kabi enen
wanohwinyi mahin nyeigurinyum laion iri.
Anan douk neyotu dodogowin atun nenek
wanohw nabo yoweishi inahos shani ihishmorim
ananish horim shabuhuk. Douk namudok aria

anan douk dodogowin aria wosik um nubahiguk
asudok 7-poreis kendelis gris douk showeshik
okwudok buk um aria nukweshihok.”

Jon Natik Enen Nugaen Sipsip

6 Aria yatigu enen Nugaen Sipsip nyeyotu hu-
rukatin um enyudok debeinyi wagitur. Aria
eshudok nubatish dodogowishi douk mishish
shoresh iri shani amudok 24-poreim debeimi
sheyotu shersharih enyudok Nugaen Sipsip.
Enyen nyubrug gwapenyen kabi shaen nyagok
iri um. Enyen 7-poreiruh shuwaruh hakih
enyenyig barag aria 7-poreis nabes sapenyen.
Asudok nabes douk sakri wobuwobren baraen
um Iruhin ananish 7-poreish mishish* douk anan
neshopokesh shanak ihigunmorim um agundok
atap iri.

7 Aria enyudok Nugaen Sipsip nyanaki nya-
trun okwudok buk anudok douk nasuok yopunyi
rogur aria nape debeinyi wagitur iri.

8 Douk enyen nyatrunok aria eshudok nu-
batish dodogowishi douk mishish shoresh iri
shani amudok 24-poreim debeimi shabuh shaduk
ohrubus shakus hurukatin um Nugaen Sipsip

aria shenek lotumen. Aria ihim-morim amudok
debeimi hasuhw sisigish atish enesh eshudok

kabi gitahas um shani anas dis douk shenekas
gol iri. Asudok dis douk shuknis um enyu-
dok paura douk enyenyigus nyugus seisik wosik
iri. Enyudok paura douk nyakri wobuwobren
baraen um beten douk Iruhin ananish arpesh
shape shenekan iri.

* 5:6: Putik futnot nyape Revelesen 1:4 iri.

9 Aria eshesh shape sheyarub onohw namuhwi
awehw shakri,
“Nyak douk yopuni abom aria wosik um nyutrun

okwudok buk
aria nyukweshih ihismorim kendelis gris douk

showeshigok um.

Um maresh? Eshesh shaen nyagok

aria nyakibor owishibor batourak bator

ihismorim awirosish arpesh

aria bakweshihesh shape Iruhin ananish atish.

Eshesh douk shape ihismorim sisigis debeisi
awiros

aria sheneyagwreh sabainyi kupainyi baraen iri.

Eshesh douk sabairuhi sisigiruh yegeshiweruh-
ish arpesh douk shape ihirubmorim de-
beirubi warub nahobigos

abudok amnab agundok atap iri.

10 Nyak douk nyenekam hatogur pris douk hape
henek ofa um

eneshenesh eshudok hako apakin Debeini Iruhin
iri.

Aria anan ta nupe Debeini nusuhw merikw-

umesh
aria kweipon eshesh ta shupe debeishi

kabi douk debeimi king-omi
aria shusuhw merik um ihishmorim arpesh
shape agundok atap iri.”

Eshesh Shatuk Nugaen Sipsip Enyenyin Nyeigur
Nyato Iruhw
11 Aria wata shopunek yatrugunugu aria yem-

neku eshudok sabaishi Iruhin ananish enselahos
esheshih meh. Shadarehesh um douk shatogur

sabaishi abom. Sabaibi tausenab bani sabaibi

milionab. Eshudok sabaishi enselahos shey-

otu shersharih enyudok debeinyi wagitur nyani

eshudok nubatish dodogowishi douk mishish
shoresh iri shani amudok 24-poreim debeimi
armam.

12 Aria eshudok enselahos sheyarub debeg
shakri,

“Enyudok Nugaen Sipsip douk seiwok shaen
nyagok iri douk yopunyi abom.

Douk namudok aria enyen douk wosik um nyirao
debeinyi nyeigur

nyuni utabor buni eneshenesh yopishi eshudok

shuni debeinyi dodog.

Aria shopunek enyen douk wosik um nyurao
yopinyi saki

aria wosik um apak mutuk enyenyin atin nyeigur
nyuto iruhw.

Aria enyen douk wosik um apak munadudareh-
umen abom aria mutuk enyenyin atin
nyeigur nyuto iruhw

aria munek lotumen.”

13 Aria eik yemnek ihishmorim eshudok douk
Iruhin nenekesh shape iruhw atap iri shani
eshudok douk shape shakam agundok atap iri
shani ihishmorim shape shakam debeigwi youg
iri shape sheyarub onohw awehw shakri,

“Apak makri ihishmorim eneshenesh eshudok
shunadudareh um

anudok nape debeinyi wagitur iri nini Nugaen
Sipsip.

Aria shutuk esheshish nyeiguhw shuto iruhw

aria shunek lotumesh ihih nyumneh.

Aria makri ihinyumorim debeinyi dodog nyuni
agundok natrugun aria nape dodogowini
um shupe um

eshesh biyesh ihih nyumneh!”

14 Aria eshudok nubatish dodogowishi douk
mishish shoresh iri shakri, “Adur atin!” Aria
amudok 24-poreim debeimi armam habuh hoduk
ohrubus atap aria henek lotu um Iruhin nani
Nugaen Sipsip.

6

Nugaen Sipsip Nyabrig Kendelis Gris Soweshik
Buk Iri

1 Aria yatigu Nugaen Sipsip nyohur okwu-
dok buk douk shadareshok showeshigok 7-poreis
kendelis gris iri nyasuok aria nyabahiguk sarig iri
kendelis gris. Aria eik yemnek enen sagomatin
um eshudok nubatish dodogowishi douk mishish
shoresh iri nyeyagwreh. Aria enyenyih mah
heyagwreh um kabi douk utag pogarog um. Aria
enyen nyakri, “Nyak yowi.”

2 Aria yatigu enen shigorihwinyi hos nyanaki.
Aria anudok arman natem enyudok hos iri na-
suhw enen kein. Aria shopunek, shakon anat
yoputi hat douk eshudok arpesh douk shenek
uhwinyum wanohw iri shogur iri. Aria abudok
nyutob anan natem hos nanak kabi anan nenek
uhwinyum wanogwiruh aria nakri nunek onohw
shopunek wanohw nunek uhwinyumoh iri.

3 Aria Nugaen Sipsip nyabahiguk sagiguk iri
kendelis gris aria eik yemnek enyudok nyagiguk
iri dodogowinyi douk mishin nyoren iri nyakri,

“Nyak yowi!”

4 Aria yatigu enen owishiborinyi nyatrugun iri
hos nyanaki. Aria anudok arman natem enyudok
hos iri narao dodog um nuhur shape agundok
atap iri arpesh esheshiruh aparuh um shurpak
aria shubo kupaishi shugok. Aria shakon anat
debeiti bainat.

5 Aria Nugaen Sipsip nyabahiguk binyatinyis
kendelis gris aria eik yemnek binyatin-in enyu-
dok dodogowinyi douk mishin nyoren iri nyakri,
“Nyak yowi!” Aria eik yatrugunugu aria yatigu
enen behrabinyi hos nyanaki. Aria anudok ar-
man natem enyudok hos iri nasuhw enen skel
douk shape shenek skelum eshudok eneshenesh
um ananis wis.

6 Aria yemnek enen enyudok kabi douk enen
arpen enyenyih mah um. Enyen nyeyagwrehi
agundok eshudok nubatish dodogowishi douk
mishish shoresh iri shapemori. Aria enyudok
nyeyagwrehi iri nyakri, “Nyak nyunak nyunek
nyakin mour aria arpesh ta shugok um nyurub.

Wit iri bali ta karowish atish aria ta shutoumesh
um debeibori utabor. Douk namudok aria
shunek mour atuh nyumnah shurabor iri utabor

ta wosik um shutor atup shokupi marup um wit,
o bias atup shokusi marus um bali kabi douk rais
um. Aria agusudok rowos douk shape shenek
wel-agos irl sani agosudok douk shadi wainip
shuruwep-agosi nyak mare nyununugos!”

7 Aria Nugaen Sipsip nyubahiguk nubatis
kendelis gris soweshik okwudok buk iri. Aria
eik yemnek nyagiguk iri nubatin dodogowinyi
enyudok mishin nyoren iri nyakri, “Nyak yowi!”

8 Aria eik yatigu enen akitohinyi hos nyanaki.

Aria anudok natemori enyudok hos iri ananin
nyeigur douk nanahwar Gok. Aria anudok anan

douk debeini nasuhw merik um abrudok wabur
douk shagok iri shapenyaburi nagimani. Aria

arpesh shape agundok atap iri shenesiyao um nu-
batis awiros. Aria amam harao dodog um hubo
anap awiropish eshudok arpesh shugok. Enesh
hakwumesh bainatog haesh shagok, aria enesh
shagok um nyurub. Aria enesh yoweihi arugeh
haesh aria shagok, aria enesh wanohwishi wa-
narish mahish shaesh shagok.

9 Aria Nugaen Sipsip nyabahiguk anas wisish
kendelis gris soweshik okwudok Buk iri. Aria
eik yatigu eshudok arpesh douk seiwok abom
shasuhw Iruhin ananin baraen dodog shakripesh
um agundok Jisas nataurumesh um aria kupaishi
arpesh shaesh shagok iri esheshish mishish. Es-
hesh shape shakam enyudok alta douk shape

showem eshudok um shenek ofamesh shako
Iruhin iri um.

10 Aria eshesh shahwar debeg shakri,
“Dodogowini Debeini, nyak douk adurinyi
yopunyi abom nyasuhw iruhw atap iri! Ta
makwunih nyumneh hunak hudiguk aria nyak
kadak nyunekumesh kwotog agundok atapishi
arpesh um nyuwanamesh yoweishi inahos um
agundok shabo apak magok um?”

11 Aria Iruhin nekesh rouhi shigorihwihi rupeh
um atin atin eshudok arpeshish mishish aria
nakripesh namudok nakri, “Ipak pupe pishuk-
abar banab nyutob shopunek um arigaha shubo
ipakish ashukenyish owashish douk shani ipak
panuboum penek atin mour iri shugok kabi douk

shabo ipak pagok um ba iyoh. Douk eshesh
shesh shugok arigaha shunak shutogurum enyu-
dok namba eik yakriyen iri aria eik ta kadak
iwanom-umep ereb.”

12 Aria yatigu Nugaen Sipsip nyabahiguk anaw-
ipis kendelis gris douk soweshik okwudok buk
iri aria debeikwi enyik kwatuk agundok atap.
Aria nyumnahin aun natogur behrabin kabi anah
yoweihi behrabihi rupah um. Aria wabin aun
natogur owishiborin kabi owishibor um.

13 Aria unib wape iruhw utag iri wanatuk
wagruki atap kabi enep watakipi fikip shuruwep
douk dodogowinyi uhwin nyasusuep tutukarep
pagruk-umori um.

14 Aria iruhw utag ganak gawishuk kabi
shadaresh anap jarukwip um. Aria ihiruhmorim
yodururuh hani unaihos shanak abom shapeik
kupaigunum.

15 Aria amudok hape king um agundok atap
iri hani anam debeimi nyeiguhw shatoumami,
hani amudok debeimi hasuhw merik um ami iri,
hani eshudok douk shanagrem sabaibori utabor
bani jah iri, shani eshudok dodogowishi arpesh,
shani ihishmorim arpesh douk shape shakamum
kupaishi shenekumesh mour meyoh iri, shani es-
hudok douk shape wosik iri, eshesh ihishmorim
shanak shawish shanabeshuk shape hurupiruh
hani debeiwori burbudugiyu douk watao yodu-

ruruh iri. _ _
16 Aria eshesh shahwar yodururuh hani debei-

bori utabor shakri, “Ipak pubuh pishapomapuk
um anudok nape debeinyi wagitur iri um mare
nutrup. Aria shopunek um pubeshukapaguk um

Nugaen Sipsip juwehosin um mare nyunekumap
kwotog aria nyunekap murao debeiri eriger.

17Um maresh? Ahudok debeihi nyumnah um
anudok nape debeinyi wagitur iri nini Nugaen
Sipsip amam juwehosim um huwanamesh enesh-
enesh yoweishi inahos eshesh shape shenekesh
iri um douk hatogur. Douk namudok aria omi ta
dodogowin um nyunek uhwinyumam? Adur atin
ta uwok.”

7

Sabaishi Israel 144,000-Poreish Sharao Iruhin
Ananin Kak

1 Douk enyudok nyanakuk aria eik yatru-
gunugu aria yatigu nubatish enselahos sheyotu
anagas um nubatin kona um agundok atap um
agudok nahobig. Aria eshesh shasuhuk uh-
win douk nyahur nubatin kona iri um mare
nyahur agundok atap o nyahur youg o nyahur
nyususuhw enen rowog.

2 Aria wata yatigu kupainyi ensel nyatowi
nyanaki iruhw gani aun nakihumori. Enyen
nyasuhwi enen enyudok douk Iruhin nape abom
ihih nyumneh iri ananin kak nyapeyenyi. Aria
nyahwaresh debeg eshudok nubatish enselahos
douk Iruhin nekesh dodog um shununu agundok
atap nini youg iri.

3 Enyen nyakri, “Ipak mare arigas pununu
agundok atap nini youg iri rowos, watak. Apak
makri muwem-umesh Iruhin ananin kak nyupe
yomogos um eshudok arpesh douk shenek
apakin Iruhin ananin mour iri ba iyoh aria
ipak kadak pununu eshudok eneshenesh.”

4 Aria eik yemnek um shadareh eshudok
arpesh douk sharao Iruhin ananin kak iri.
Eshesh shadarehesh shanak shatogur sabaishi
um 144,000-poreish. Eshudok sabaishi arpesh
douk shanaki asudok ihismorim 12-poreis de-
beisi awiros um eshesh Israel.

5 Apudok awirop shahwarop um Juda iri,
sharao kak aria shatogur 12,000-poreish. Aria
apudok anap awirop shahwarop um Ruben iri
12,000, aria apudok shahwarop um Gat iri 12,000.

6 Aria apudok shahwarop um Aser iri 12,000,
aria apudok shahwarop um Naptali iri 12,000.
Aria apudok shahwarop um Manase iri 12,000.

7 Aria apudok shahwarop um Simeon iri 12,000,
aria apudok shahwarop um Livai iri 12,000. Aria
apudok shahwarop um Isakar iri 12,000.

8 Aria apudok shahwarop um Sebulun iri
12,000, aria apudok shahwarop um Josep iri
12,000. Aria apudok shahwarop um Benjamin iri
12,000. Asudok awirosish arpesh sharao Iruhin
ananin kak.

Sabaishi Arpesh Shenek Lotu Um Iruhin

9 Douk enyudok nyanakuk aria eik
yatrugunugu aria yatigu sabaishi sisigiruh
yegeshiweruh-ish arpesh. Eshudok arpesh
douk madae wosik um shudarehesh uwe,

uwok. Eshesh douk ihismorim debeisi awirosish
arpesh douk sheneyagwreh sabainyi kupainyi

baraen iri. Eshesh douk shanaki ihigos-morim
nahobigos douk sape agundok atap iri shantorum
shape. Eshesh shore shigorihwihi rupeh aria
shasuhw palmenis shus esheshis wis aria sheyotu

hurukatin um enyudok debeinyi wagitur nyani
Nugaen Sipsip.

10 Aria eshesh shahwar debeg shakri,

“Apakin Iruhin douk nape debeinyi wagitur iri
nani Nugaen Sipsip amam atum abom hanarap
matanamori mape wosik.”

11 Aria ihishmorim enselahos sheyotu sher-
sharih enyudok debeinyi wagitur nyani amu-
dok 24-poreim debeimi hani eshudok nubatish
dodogowishi douk mishish shoresh iri shabuh
shaduk ohrubus hurukatinyum enyudok de-
beinyi wagitur aria shape shenek lotu um Iruhin.

12 Shakri,

“Adur atin! Apak manadudareh um apakin

~ Iruhin _ _
aria matuk ananin nyeigur nyato iruhw

aria makri anan yopuyopuni.

Aria apak ta munek tenkyuman ihih nyumneh.

Aria debeinyi nyeigur nyuni yopipi urkwip

puni saki iri dodog ta shupe abom um anan atun
ihih nyumneh. Adur atin!”

Arudok Eriger Douk Eshudok Arpesh Shemne-
gor Iri Douk Ratuh

13 Aria anan um amudok 24-poreim debeimi
narige nakri, “Eshudok arpesh shor rouhi shig-
orihwihi rupeh iri douk meishi? Eshesh shanaki
meigunum iri?”

14 Aria eik yakripan yakri, “Debeini, nyak
kanak douk nyadukemesh, eik uwok.” Aria
anan nakripe nakri, “Eshudok arpesh seiwok
shape agundok atap aria eshudok douk shakanuk
agabus Iruhin iri shenekesh shemnek debeiri

eriger.  Aria eshesh shakwrup esheshih ru-
peh Nugaen Sipsip enyenyibor owishibor aria
hatogur shigorihwih.

15Douk namudok aria eshesh douk sheyotu hu-
rukatin um Iruhin ananin yopunyi wagitur. Aria
nyumneh weibus eshesh shape shenek ananin
mour numun ananit debeiti urupat. Aria anudok
douk nape enyudok wagitur iri ta nini eshesh
nupe aria nutaurumesh.

16 Aria nyurub ta mare wata besh atin aria abar
shopunek ta mare besh atin, uwok. Aria debeihi
wah shopunek ta mare wata hutao hesh shumnek
debeiri eriger, uwok.

17 Um maresh? Nugaen Sipsip douk nyey-
otu orokohun hurukatin um debeinyi wagitur
iri ta nyupe nyutaurumesh wosik kabi anudok
nataurum sipsip wosik iri um. Aria enyen ta
nyuraesh shunak shuwok abrudok abar douk ta
shubaroh aria bunekesh shupe wosik abom ihih
nyumneh iri. Ababar douk bakih atap meyoh bor

iri, Aria Iruhin ta nubatikumesh ihihmorim abih
aria eshesh ta mare wata shureh atin, uwok.”

8

Nugaen Sipsip Nyabahigeshuk Namba 7
Kendelis Gris Soweshik Buk Iri

1 Douk Nugaen Sipsip nyabahigeshuk namba
7 kendelis gris douk soweshik okwudok buk
shadareshok iri gani iruhw heven. Aria madae
enesh eshudok shiyagwreh o shubirak uwe,
uwok. Thishmorim eshudok shape mukareg ba-
nab nyutob hurukatin um tukwanin aua.

2 Aria yatigu eshudok 7-poreish enselahos douk
sheyotuwi hurukatin um Iruhin iri sharao 7-
poreiruh aruruh.

3 Aria kupainyi ensel nyasuhw anas dis
douk shenekas gol iri um shure paura douk
shashainyeh nyenek nyugus seisik wosik iri um.
Enyen nyasuhw asudok dis aria nyanaki nyeyotu

hurukatin um alta douk showem eshudok shenek
ofamesh shako Iruhin iri um. Aria sheken
sabainyl paura um nyinyanuh um ihishmorim

Iruhin ananish arpesh esheshin beten douk
shape shenekan iri. Aria nyeshem enyudok alta
douk sheneken iri nyatao hurukatin um debeinyi
wagitur iri aria nyenek ofamesh um Iruhin.

4 Aria nyih hanu enyudok paura douk enyudok
ensel nyasuwen enyenyis wis iri aria nyugus sani
Iruhin ananish arpesh esheshin beten shakitak
shato um agundok Iruhin napeum.

5> Aria enyudok ensel nyasuhw asudok dis enyu-
dok paura nyor um aria nyanak hurukatin um
enyudok alta aria nyonik nyih nyehur dis shuku-
nis aria nyawasheh hagruki agundok atap. Douk
enyen nyawasheh hagruki aria utag brereyarog
gatrugun abom aria geyagwreh debeg aria de-
beikwi enyik kwatuk.

Nubatish Enselahos Shahapurish Aruruh

6 Aria eshudok 7-poreish enselahos shasuhw 7-
poreiruh aruruh iri shenek redi um shahapuru-
ruh.

7 Aria nyarik iri ensel nyahapurish enyenyihw
oruhw aria shigorihwisi ais douk dodogowis kabi
utabor-umori sani nyih douk shenenek um ow-
ishibor iri shagruki agundok atap. Aria shasiya

agundok atap nani rowos um biwotuk outumeb.
Aria ehudok nyih hanu onok outuk aria hanu
ihigos-morim rowos iri wishap heyateshuk. Aria
bio outumeb wapeik, nyih madae hunu uwe.

8 Aria nyagiguk iri ensel nyahapurish enyeny-
ithw oruhw aria shawashak enen enyudok kabi
douk onohw debeihwi nyih hanuhw iri yoduhw
hwagrukuk youg. Aria shasiyauk youg um bi-
wotuk outumeb aria onok outuk youg gwanenem

um owishibor.

9 Aria shasiya ihishmorim eshudok eneshenesh
shape youg iri um bibatun lainab aria anan lain
shagok shatuh. Aria shopunek, shasiya ihiyu-
morim kroruhiyor douk wor youg iri um bibatun
lainab aria anan lain yoweu abom gririgaro
watuh.

10 Aria binyatin iri ensel nyahapurish enyeny-
ihw oruhw aria onok takweikwi unuk douk
hanuk nyih jorarehok kabi hanu arkirub um

aria kwakutukuk iruhw aria kwanatuk kwa-
gruki agundok atap. Aria shadareh ihibusmorim

worubus um bibatun lainab aria okwudok unuk
kwagrukuk kwabo anan lain um worubus sani

ihibarmorim abar douk bakih atap meyoh iri.

11 Aria anan lain senenem um nubutibari abar.
Aria sabaishi arpesh shawok abrudok abar aria
baesh shagok shatuh. Nyeigurik um okwudok
unuk douk Nubutini Marasin.

12 Aria nubatin iri ensel nyahapurish enyeny-
ihw oruhw aria shasiya nyumnahin nani wabin
aub bani ihiyumorim unib um biwotuk outumeb.

Aria eshesh shanunu onok outuk um anudok
nyumnahin aun nani onok outuk um wabin aun

aria onok outuk um oudok unib aria shatogur



REVELESEN 8:13 Xxxviii REVELESEN 9:2

arukwutigunish. Aria shatupak nyumnah um
bibatin nyutob aria wab um bibatin. Douk na-
mudok aria nyumnah biyab nyutob batrugun um
aria anob nyutob arukwutigun. Aria wab shop-
unek namudok atin, biyab nyutob wanyukeh aria
anob nyutob arukwutigun.

13 Aria yatrugunugu aria yatigu anar debeiri

armir kabi douk kumun um rehuru ranak iruhw.
Aria yemnek um arar reyagwreh debeg rakri,

“Gihaumesh arpesh shape agundok atap